
O‘zMPU dotsenti, g.f.n Z.Amanbayeva taqrizi asosida 

 

THE MELIORATIVE CONDITION OF THE SOILS OF THE SARIASIYA REGION AND THE POSSIBILITY OF 

THEIR RATIONAL USE DURING THE PERIOD OF CLIMATE CHANGE 

Annotation 

This article examines the natural and meliorative conditions of the Sariosiyo district, the composition of the district's land resources, 

and their agro-ecological characteristics from the perspective of climate change. The types of soils of the region, their 

physicochemical and melioration indicators, as well as the current state of irrigated lands, were analyzed from a geographical point 

of view. During the research, using modern GIS technologies, the “Soil map of Sariasiya District”  was created, representing the 

soil types of the district. Proposals and recommendations were also put forward regarding the improvement of hydromelioration 

systems, soil resource management, and ensuring environmental sustainability in the Sariosiyo district. 

Key words: soil types, agroecological condition, mecozem, alluvial, proluvial, lithological structure. 

 

МЕЛИОРАТИВНОЕ СОСТОЯНИЕ ПОЧВ САРИАСИЙСКОГО РАЙОНА И ВОЗМОЖНОСТИ ИХ 

РАЦИОНАЛЬНОГО ИСПОЛЬЗОВАНИЯ В ПЕРИОД ИЗМЕНЕНИЯ КЛИМАТА 

Аннотация 

В данной статье исследуются природно-мелиоративные условия Сариасийского района, состав земельных ресурсов 

района и их агроэкологические особенности с точки зрения изменения климата. Проанализированы виды почв региона, 

их физико-химические и мелиоративные показатели, а также современное состояние орошаемых земель с географической 

точки зрения. В ходе исследования с использованием современных ГИС технологий была создана «Почвенная карта 

Сариасийского района», представляющая типы почв района. Также были выдвинуты предложения и рекомендации по 

совершенствованию гидромелиоративных систем, управлению почвенными ресурсами и обеспечению экологической 

устойчивости в Сариасийском районе. 

Ключевые слова: типы почв, агроэкологическое состояние, мезозем, аллювиальный, пролювиальный, литологическое 

строение. 

 

SARIOSIYO TUMANI TUPROQLARINING MELIORATIV HOLATI VA IQLIM O‘ZGARISHI DAVRIDA 

ULARDAN OQILONA FOYDALANISH IMKONIYATLARI 

Annotatsiya 

Mazkur maqolada Sariosiyo tumanining tabiiy-meliorativ sharoiti, tuman yer resurslarining tarkibi va ularning agroekologik 

xususiyatlari iqlim o‘zgarishi sharoiti nuqtayi nazaridan o‘rganilgan. Hududdagi tuproq turlari, ularning fizik-kimyoviy va 

meliorativ ko‘rsatkichlari, shuningdek, sug‘oriladigan yerlarning hozirgi holati geografik nuqtayi nazardan tahlil qilingan. Tuman 

tuproqlarining turlarini o‘zida aks ettirgan “Sariosiyo tumanining tuproq xaritasi” zamonaviy GAT texnologiyalari yordamida 

yaratilgan. Shuningdek, Sariosiyo tumanida gidromeliorativ tizimlarni takomillashtirish, tuproq resurslarini boshqarish va ekologik 

barqarorlikni ta’minlash bo‘yicha taklif va tavsiyalar ilgari surilgan. 

Kalit so‘zlar: tuproq turlari, agroekologik holat, mekozem, allyuvial, prolyuvial, litologik tuzilish. 

 

Kirish. Sariosiyo tumani tuproqlarining meliorativ salohiyatini o‘rganish va iqlim o‘zgarishi davrida ulardan barqaror 

foydalanish imkoniyatlarini aniqlash bugungi davrda dolzarb ilmiy muammolardan biridir, chunki tog‘li va tog‘oldi hududlarda 

yog‘in miqdorining relyefga bog‘liq holda notekis taqsimlanishi, yozgi qurg‘oqchilik, suv resurslari taqchilligi va tuproq eroziyasi 

jarayonlarining kuchayishi kuzatilmoqda; bu esa qishloq xo‘jaligi ishlab chiqarishi samaradorligiga, aholi turmush tarziga hamda 

ekologik muvozanatga salbiy ta’sir ko‘rsatmoqda. O‘zbekiston Respublikasi Prezidenti Sh.M.Mirziyoyev “Yangi O‘zbekistonning 

taraqqiyot strategiyasi” asarida ta’kidlaganidek: “Mamlakat miqyosida yer va suv resurslari, o‘rmon fondidan oqilona 

foydalanishni nazarda tutuvchi tabiiy resurslardan oqilona foydalanish va atrof-muhitni muhofaza qilish tizimini yanada 

takomillashtirish” muhim vazifadir[1]. Ushbu vazifa Sariosiyo kabi murakkab tabiiy sharoitga ega hududlarda tuproqlardan 

samarali foydalanishning ilmiy asoslarini ishlab chiqish zaruratini kuchaytiradi. Shuningdek, O‘zbekiston Respublikasi 

Prezidentining 2022-yilgi Oliy Majlisga Murojaatnomasida “meliorativ ahvolni yaxshilash va suv resurslarini tejash, yerning 

unumdorligini saqlash O‘zbekiston taraqqiyotining eng muhim shartlaridan biridir” [2], deya alohida qayd etilgani ham mazkur 

tadqiqotning dolzarbligini tasdiqlaydi. Shu bois, tadqiqotning asosiy maqsadi – Sariosiyo tumani tuproqlarining meliorativ 

xususiyatlarini ilmiy jihatdan baholash va iqlim o‘zgarishi sharoitida ulardan samarali foydalanish yo‘llarini aniqlashdan iboratdir. 

Mavzuga oid adabiyotlar tahlili. O‘zbekistonda tuproqlarning meliorativ holati va qishloq xo‘jaligidagi ahamiyatini 

o‘rganishga oid qator ilmiy ishlarda muhim nazariy va amaliy asoslar yaratilgan. Jumladan, R.Abdullayevning ishlarida [3] 

mamlakatimiz tuproqlarining agroekologik xususiyatlarini tizimli tahlil qilib, ularning unumdorligiga ta’sir etuvchi omillari 

yoritilgan. F.Mamatov va A.Raximovning ishlarida [6] esa Surxondaryo viloyati, jumladan Sariosiyo tumani hududlarida tuproqlar 

tarkibi, sho‘rlanish, eroziya kabi muammolar hamda qishloq xo‘jaligidagi amaliy ahamiyatini ko‘rsatgan. 2010-yilda chop etilgan 

“O‘zbekiston Respublikasi tuproq qoplami atlasi”  esa tuproqlar tarqalishi va ularning tabiiy geografik xususiyatlarini kartografik 

asosda umumlashtirgan. Ushbu manbalar tadqiqot uchun zarur ilmiy-metodologik asos bo‘lib, Sariosiyo tumani tuproqlarining 

meliorativ holatini baholash va iqlim o‘zgarishi sharoitida ulardan barqaror foydalanish masalalarini aniqlashtirishga xizmat qiladi. 

Tadqiqot metodologiyasi. Sariosiyo tumani tuproqlarining meliorativ holati va iqlim o‘zgarishi davridagi barqaror 

foydalanish imkoniyatlarini aniqlashga qaratilgan bo‘lib, unda dala kuzatuvlari, tuproq namunalarini laboratoriya sharoitida tahlil 

qilish, statistik va kartografik usullar, shuningdek GAT va masofadan zondlash texnologiyalari qo‘llandi. Ma’lumot manbalari 

sifatida birlamchi (dala kuzatuvlari, gidrometeorologik ko‘rsatkichlar) va ikkilamchi (ilmiy adabiyotlar, tuproq qoplami atlasi, 

davlat hisobotlari) ma’lumotlardan foydalanildi. Tadqiqotda sho‘rlanish, eroziya, namlik rejimi kabi meliorativ ko‘rsatkichlar 

baholanib, ko‘p yillik iqlimiy ma’lumotlar asosida tahlil qilindi. Mazkur metodologiya tadqiqot natijalarining ishonchliligi va 

aniqliligini ta’minlab, Sariosiyo tumani tuproqlaridan barqaror foydalanish bo‘yicha ilmiy asoslangan xulosalar ishlab chiqishga 

xizmat qiladi. 

Tahlil va natijalar. Tuproq tabiatning eng muhim tabiiy tarkibiy qismlaridan biri bo‘lib, uning hosil bo‘lishida tuproq ona 

jinsi, relyef, iqlim, o‘simlik va hayvonot dunyosi, tuproq yoshi va inson faoliyati kabi omillar muhim rol o‘ynaydi. 

Sariosiyo tumanida tabiat komponentlarining paydo bo‘lishi, rivojlanishi, geografik tarqalishi va xususiyatlari uning 

hamma qismida bir xil bo‘lmasligi, relyefning murakkabligi, tog‘ jinslarining kelib chiqishi va litologik tuzilishi, gidrologik 

sharoitining xilma-xilligi, arid tipli kontinental iqlim va o‘simliklarning tarqalishi kabi omillar hududda har xil tuproqlarining 

vujudga kelishiga sabab bo‘lgan [4]. 

Sariosiyo tumani tuproq qoplami o‘zining geografik joylashuvi, iqlimi va relyefiga qarab bir necha turga bo‘linadi. 

Tumandagi tuproqlar asosan quruq dasht va tog‘oldi iqlimi sharoitida shakllangan bo‘lib, ulardan qishloq xo‘jaligida foydalanish 

darajasi ham turlicha. 

Tumanda tuproq qatlamlari, turlari va tarkibi tekislik hududdan tog‘larga tomon o‘zgarib boradi. Tuman hududining 

balandlik jihatidan eng past bo‘lgan qismlari, ya’ni Sariosiyo shaharchasi va uning atrofidagi konus yoyilmalari va daryolarning 

yuqori terrasalari bilan tutashgan allyuvial-prolyuvial lyosslashgan, ba’zan skeletli-talqontuproq yotqiziqlaridagi hududlarda 

sug‘oriladigan bo‘z-o‘tloqi tuproqlar shakllangan. Bu tuproqlar mexanik tarkibiga ko‘ra, o‘rta va yengil qumoqlardan iborat, 

ba’zan 0,5–1 m dan shag‘al qatlamlari uchraydi. Bu tuproqlar bo‘z tuproqlarning uzoq sug‘orish natijasida gurunt suvlarining 

qoniqarsiz oqimi tufayli yer yuzasiga 2–3 m gacha ko‘tarilishidan hosil bo‘lgan.  

 

 
1-rasm. Sariosiyo tumanining tuproq xaritasi 

Tuproqlardagi gumus miqdori 0,7–1,5 %, azot - 0,04 - 0,12 %, fosfor 0,09–0,18%, kaliy - 1,7-2,2%. Karbonatlarning tuproq 

kesimida tarqalishi bir tekisda (8-9 % CO₂). Singdirish sig‘imi 100 g tuproqda 7–12 mg/ekv.ni tashkil etadi. Singdirilgan asoslar 

tarkibida kalsiy ustunlik qiladi. Tipik bo‘z tuproqlar mintqasida bu tuproqlar sho‘rlanmagan, lekin ba’zida kuchsiz darajadagi 

irrigatsion eroziyaga uchragan. Bunga sabab tumanning ayrim hududlarida insonning xo‘jalik faoliyati madaniy o‘simliklar 

o‘stirishda yerdan noto‘g‘ri foydalanish, eroziyaga qarshi tadbir-choralarga rioya qilmay yerlarni o‘zlashtirish, sug‘orish, chorva 

hayvonlarini boqish, daraxtzorlarni kesish va qurilish ishlarini olib borishdir.  

 Sariosiyo tumanining asosiy tekislik qismida och bo‘z tuproqlar tarqalgan bo‘lib, lyoss va konus yoyilmalarining allyuvial 

– prollyuvial yotqiziqlari och tusli bo‘z tuproqlarni hosil qiluvchi ona jinslar hisoblanadi [8]. Shu bois tuproqning bu turi asosan 

mutloq balandligi 250-400 m bo‘lgan tog‘ oldi tekisliklarida, tuman hududidan oqib o‘tuvchi daryolarning qayirlarida shakllangan. 

Ushbu tuproqlar aksariyat qismi hozirgi kunda sug‘orma dehqonchilik, ma’lum qismi esa lalmikor dehqonchilikda foydalaniladi. 

Sug‘oriladigan och tusli bo‘z tuproqlar asosan lyossimon qumoqlar, lyosslar, ayrim joylarda skeletli talqontuproqlar 

(mekozem) prolyuviy yotqiziqlaridagi tog‘ oldi adirliklari past-baland tizma qatorlarining quyi qismi va tog‘ etagi yassi 

tekisliklarida shakllangan. Mexanik tarkibga ko‘ra, o‘rta va o‘g‘ir qumoqlardan iborat bo‘lib, ba’zan 0,5-1 m dan shag‘allar 

yotqizilgan. Eskidan sug‘oriladigan tuproqlarda agroirrigatsion qatlam hosil b‘lgan. Haydaladigan qatlamdagi gumus miqdori 0,5-

1,0%, azot 0,03-0,07% oralig‘ida tebranib turadi. Yalpi fosfor miqdori ancha baland 0,22-0,32%, pastki qatlamlarga qarab uning 

miqdori kamayib boradi. Bu esa qishloq xo‘jaligi mahsulotlarini yetishtirishda qo‘shimcha mineral o‘g‘itlardan foydalanishni talab 

etadi. 

Och bo‘z tuproqlardan nisbatan yuqoriroqda, tumanning 400-800 m balandliklari oralig‘idagi tog‘ oldi tekislari, 

daryolarning baland qayir terrasalarini tipik bo‘z tuproqlar egallaydi. Ularning hosil bo‘lishida lyoss va lyossimon yotqiziqlar 

muhim rol o‘ynaydi. Uning gumus miqdori 1,5 dan 2,5 % gacha bo‘lsa, qalin o‘tlar o‘sadigan hududlarida 2,9% gacha boradi. 

Sug‘oriladigan tipik bo‘z tuproqlar tog‘ oldi nishabsimon tekisliklarida va qisman tumanning markaziy qismidagi past-

baland qir-adirlar tizimining quyi qismida tarqalgan. Ular asosan prolyuvial va allyuvial-prolyuvial yotqiziqlarda, ko‘proq 

lyosslashgan yerlarda shakllangan. Haydaladigan qatlamlaridagi gumus miqdori 0,6–1 %, yalpi azot — 0,03–0,10 %, yalpi fosfor 

— 0,17–0,22 % ni va yalpi kaliy 1,5–2,3 % ni tashkil etadi. Tuproqlarning karbonatlanganligi sug‘orish davriga bog‘liq holda, 

profilning ustki qatlamlarida 4–5 % dan pastki qatlamlarida 8–12 % gacha (CO₂) tebranib turadi. Uning eng yuqori miqdori 

gipslangan gorizontlarga to‘g‘ri keladi. Singdirish sig‘imi 100 g tuproqda 7 dan 12 mg/ekv. gacha o‘zgarib turadi. Uning eng yuqori 

miqdori illyuvial gorizontlarga to‘g‘ri keladi. Singdirish sig‘imi 100 g tuproqda 7 dan 12 mg/ekv. gacha o‘zgarib turadi, 

singdirilgan asoslar tarkibida kaltsiy yetakchi (87 % gacha) o‘rnini egallaydi. Tog‘ oldi hududlaridagi tuproqlar kuchsiz va o‘rtacha 

darajada eroziyasiga uchragan [9].  

To‘q tusli bo‘z tuproqlar tuman hududidagi baland tog‘ qiyaliklari va past tog‘larda daryo vodiylarining tog‘ oraliqlaridagi 

tekisliklarida dengiz sathidan 700-1000 m dan 1400-1600 m gacha bo‘lgan balandliklarda tarqalgan [6]. Mazkur tuproq qoplami 

inson ta’siriga eng ko‘p uchragan, shu sababdan katta maydonda agroirrigatsion qatlam yuzaga kelgan [14]. Bu tuproqlarda chirindi 

miqdori odatda 2-4% atrofida bo‘lib, bu tuproq rangining to‘qligini beradi. Tuproqning mexanik tarkibi asosan loy va qumdan 

iborat bo‘lib, og‘ir tuzilishga ega, bu esa suv va havo o‘tkazuvchanligini biroz cheklaydi, lekin suvni yaxshi ushlab turish 

xususiyatiga ega. Qishloq xo‘jaligida bu tuproqlar tarqalgan hududlarda paxta, g‘alla, meva va sabzavot ekinlari yetishtiriladi, lekin 

unumdorlikni saqlab qolish uchun eroziyaga qarshi choralar, masalan, teraslash, agroteknik usullar va daraxt ekish kabi tadbirlar 

talab etiladi [6]. Tuproqning kimyoviy xususiyatlari o‘rtacha kislotalilik darajasiga ega bo‘lib, fosfor va kaliy kabi ozuqa moddalari 

bilan ta’minlangan, ammo azot miqdori ko‘pincha yetishmaydi, shuning uchun qo‘shimcha o‘g‘it berish zarur. Sariosiyo 

tumanining iqlimiy sharoiti – issiq yoz va yumshoq qish – bu tuproqlarning qishloq xo‘jaligi uchun qulayligini oshiradi, lekin 

barqaror foydalanish uchun tuproqni muhofaza qilish ishlarini doimiy ravishda olib borish zarur. 

Sariosiyo tumanining 800-2000 m balandlikdagi bo‘lgan tog‘ yon bag‘irlarida pedogenez jarayonida karbonatli jinslar va 

organik moddalar ta’sirida shakllangan tog‘-o‘rmon jigarrang tuproqlari uchraydi. Tog‘-o‘rmon jigarrang tuproqlarning rangi to‘q 

jigarrangdan och jigarranggacha bo‘lib, chirindi miqdori o‘rtacha 1.5-3% atrofida o‘zgarib turadi [4]. Bu tuproqlarning mexanik 

tarkibi asosan loy va qum aralashmasidan iborat bo‘lib, toshloq va qattiq tuzilishga ega. Tuproq profili odatda chirindi qatlam, 

mineral qatlam va ona jinsdan iborat bo‘lib, chirindi qatlami 20-30 sm chuqurlikda organik moddalar bilan boyitilgan [8]. 

Tuproqning kislotalilik darajasi (pH) 6.0-7.5 oralig‘ida bo‘lib, o‘rtacha kislotali muhitga ega. Fosfor va kaliy moddalari bilan 

ta’minlangan bo‘lsa-da, azot miqdori yetishmaydi, bu esa qishloq xo‘jaligi uchun qo‘shimcha o‘g‘itni talab qiladi [15]. Ushbu 

tuproqlar zich va donador tuzilishga ega bo‘lib, suv o‘tkazuvchanligi o‘rtacha, ammo suvni ushlab turish qobiliyati yuqori. Biroq, 

tog‘ yon bag‘irlarida tarqalganligi sababli, ular shamol va yomg‘ir eroziyasiga sezilarli darajada moyil [11]. Eroziya tuproqning 

yuqori qatlamidagi chirindini yo‘qotib, unumdorlikni pasaytiradi, bu esa qishloq xo‘jaligi samaradorligiga salbiy ta’sir ko‘rsatadi. 

Tog‘-o‘rmon jigarrang tuproqlari qishloq xo‘jaligi uchun cheklangan imkoniyatlarga ega bo‘lib, ko‘pincha bu tuproqlar 

tarqalgan hududlardan o‘rmon va yaylov sifatida foydalaniladi. Biroq, ma’lum sharoitlarda, masalan, terassalar hosil qilish va 

sug‘orish tizimlari yordamida, meva daraxtlari (olma, shaftoli, yong‘oq) va ba’zi sabzavot ekinlari yetishtiriladi. Tuproqning 

unumdorligini saqlab qolish uchun eroziyaga qarshi choralar (daraxt ekish, tuproqni mustahkamlash) va organik o‘g‘itlardan 

foydalanish muhimdir. 

Sariosiyo tumanida 2500metrdan yuqori balandlikdagi hududlarda, asosan, Hisor tog‘ tizmasining alp va subalp zonalarida 

tog‘-qo‘ng‘ir tuproqlar tarqalgan bo‘lib, ular qattiq karbonatli jinslar va organik moddalar ta’sirida shakllangan. 

Tog‘-qo‘ng‘ir tuproqlar och jigarrangdan to‘q kulrang-jigarranggacha rangga ega bo‘lib, chirindi miqdori 2-4% atrofida, 

asosan loy, qum va toshloq fraksiyalardan iborat zich tuzilishga ega; tuproq profili A (chirindi, 10-20 sm), B (mineral) va C (ona 

jins) gorizontlaridan iborat, pH darajasi 5.5-7.0 (o‘rtacha kislotali yoki neytral), azot va fosfor moddalari yetishmasligi tufayli 

unumdorligi past [3]. Shu sababli qishloq xo‘jaligi uchun imkoniyatlar kam bo‘lib, asosan yaylov sifatida ishlatiladi. 

Tumanning dengiz sathidan 2700 m dan yuqori hududlarida, archa va yong‘oqzorlar o‘sadigan joylarida chirindi miqdori 

4-5 % bo‘lgan och-qo‘ng’ir tuproqlar tarqalgan. Tuproqning mexanik tarkibi asosan loy va toshloq fraksiyalardan iborat bo‘lib, 

zich tuzilishga ega, ammo past harorat, qisqa vegetatsiya davri va eroziya tufayli unumdorligi past. Bu tuproqlar asosan yaylov 

sifatida foydalaniladi va tuproq degradatsiyasini oldini olish uchun eroziyaga qarshi choralar (daraxt ekish, tuproqni 

mustahkamlash) va ekologik monitoring zarur. Kelajakda tuproq resurslarini barqaror boshqarish bo‘yicha qo‘shimcha tadqiqotlar 

talab etiladi. 

Hisor tizmasining yuqori qismlarida primitiv va tog‘-qayali tuproqlar keng tarqalgan. Primitiv tuproqlar Sariosiyo 

tumanining Kamongaron, Xufar, Obidovut, Pastki Omonsoy qishloqlari shakllangan va pedogenez jarayonining ilk bosqichida 

bo‘lgan tuproq turlaridir. Ular mexanik parchalanishga uchragan jinslar ustida hosil bo‘ladi, tarkibida organik modda va 

mikroelementlar juda kam, shuning uchun unumdorligi past. Primitiv tuproqlarda genetik gorizontlar shakllanmagan, ular ona jins 

bilan chambarchas bog‘langan bo‘ladi [12]. Undan yuqoriroqda, Qizildara, Pushti qishloqlari yaqinida tog‘-qoyali tuproqlar 

tarqalgan. Ushbu tuproqlar suvni ushlab qolish qobiliyati past, biologik faoliyat zaif bo‘lib, asosan siyrak butazorlar yoki efemer 

o‘tlar bilan qoplangan. Eroziyaga yuqori darajada moyil bo‘lganligi sababli qishloq xo‘jaligi uchun yaroqsiz yoki faqat mavsumiy 

yaylov sifatida foydalaniladi [5; 13]. 

Xulosa. Sariosiyo tumani tuproqlari relyef, iqlim, geologik tuzilma va biotik omillar ta’sirida shakllangan bo‘lib, ularning 

turlari va xossalari hududning tabiiy zonalligi hamda balandlik mintaqalariga qarab farqlanadi. Shu bilan birga, tumanning baland 

va tik relyefli qismlarida primitiv va tog‘-qayali tuproqlar shakllanib, ularning agroiqtisodiy ahamiyati cheklangan bo‘lib, asosan 

yaylovlar sifatida foydalaniladi. Tadqiqotlar shuni ko‘rsatadiki, tuman tuproqlarining unumdorligini saqlab qolish va yaxshilash 

uchun meliorativ choralarni kuchaytirish, eroziyaga qarshi kurashish va ekologik barqaror yondashuvlarni joriy etish zarurdir. 

Tuman tuproq resurslarini o‘rganish kelgusida hududiy yer resurslarini rejalashtirish, qishloq xo‘jaligini barqaror rivojlantirish va 

ekologik muvozanatni ta’minlash uchun muhim ilmiy-amaliy asos yaratadi. 

